
EMRIP-imit inassuteqaatit naapertorlugit, Kalaallit Nunaanni nunap inoqqaavi “Inuit” 

paasissutissat tunngavigalugit nalunaarsorneqartalernissaannik Naalakkersuisut 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Pele Broberg, Naleraq) 

 

Aappassaaneerneqarnera 

 

Ullumikkut tunngaviulluinnartumik isummerfigisassaqarpugut:  Inuiaat Kalaallit nunap 

inoqqaavisut Inatsisartuni illersorusuppagut - imaluunniit pisinnaatitaaffitta 

piviusunngortinneqarnissaat qulakkeeqqaarnagu ingerlaqqissaagut? 

 

FN-ip ajornartorsiut oqaatigereerpaa. 

 

FN-ip nunap inoqqaavisa pisinnaatitaaffii pillugit immikkut nalunaarusiortuata 2023-mi 

innersuussummi 93(d)-mi Danmarkip Kalaallit Nunaatalu Inuit pillugit kisitsisitigut 

paasissutissanik immikkoortitanik katersinissaat erseqqissumik innersuussutigaa. 

 

Sooq? 

 

Peqqinnissaqarfimmi, ilinniartitaanermi, eqqartuussiveqarfimmi inunnillu isumaginninnermi 

pisinnaatitaaffitta ataqqineqarnersut uppernarsarsinnaasariaqaratsigu. 

 

Pisinnaatitaaffinnik piginnittut kikkuunersut qanorlu pineqarnersut pillugit naammattumik 

ilisimasaqarata, nunap inoqqaavisa pisinnaatitaaffii qanoq illersorsinnaavagut? 

 

DNA pineqanngilaq. Ammip qalipaataa imaluunniit naggueqatigiinnut sorlernut ilaanerput 

pineqanngilaq. Inuillu allat pisinnaatitaaffiinik arsaarnissaat pineqanngilaq. 

 

Inuiaat Kalaallit nunaminni namminerisaminni nunap inoqqaavisut immikkut 

pisinnaatitaaffimminnik annaasaqannginnissaat qulakkeerneqassaaq. 

 

FN-ip nunap inoqqaavisa pisinnaatitaaffii pillugit nalunaarutaani artikel 33 naapertorlugu, 

nunap inoqqaavisa kinaassusertik inuiannullu sorlernut ilaanertik nammineq ileqqutoqqatik 

malillugit aalajangernissaanut pisinnaatitaaffeqarnerat akuerineqarpoq. 

Nammineq Inatsisartoqarpugut. Nammineq Naalakkersuisoqarpugut. Inuiaavugullu 

nammineerlutik aalajangiisinnaatitaasutut nunani tamalaani akuerisaasut. 

 

Namminersornerpulli nammineq inuiattut illersorneqarnissatsinnut akisussaaffitsinnik 

atorunnaarsitsinngilaq. Akerlianik. 

 

Naalakkersuisut amerlanerussuteqartullu siunnersuut itigartippassuk, FN-ip innersuussutai 

allatut qanoq piviusunngortinneqassanersut nassuiartariaqarpaat. 

 

Inatsisitigut tunngavissaqanngitsumik immikkut pineqarnissarput piumasarinngilarput. 

Pisinnaatitaaffitta akuerisaareersut pimoorunneqarnissaat piumasaraarput. 

 

Inuiaat Kalaallit nunap inoqqaavisut akuerineqarnerat allakkatigut taamaallaat 

atuutissanngilaq. Pisinnaatitaaffigut aamma piviusumik illersorneqassapput. 

 

Naleraq siunnersuummut tapersersiinini aalajangiusimavaa. 

 

Qujanaq. 


